
‘Pacio’

Dwi’n hen , hen law ar bacio erbyn hyn,
ar hel bob dim yn daclus
mewn i rycsacs a bocsys
a phocedi trwm fy nghôt;



ar wagio’r droriau
ac ysgwyd golau
boreau hirion yn yr haul
o blygiadau’r dillad gwely.



Wedi dod i arfer codi pac;
a chasglu geriach a’i ddidoli,
a lapio pethau bregus
rhag eu torri ar y daith.



A heno, mewn stafell noeth
dwi’n plicio atgofion
fel hen flw-tac
oddi ar y walia,
ac yn rhoi ‘ngwpan de o galon
mewn nyth o sanau gwlân
rhag holl gnociadau’r daith.


